
«Inari buruzko egia jakiteko garaia da»

Imanol Garcia Landa Lizartza

Ina Zeberio lizartzarra Ertzain-
tzak hil zuen orain 25 urte, tiroz,
Gernikan. Ekitaldia egin zuten
igandean, Lizartzan; batetik Ze-
berio gogoan izateko, eta, beste-
tik, egun horretan zer gertatu
zen argitu dadin eskatzeko.
Jendetza elkartu zen Lizartza-

ko Askatasunaren Plazan. Ina
Zeberioren senideak ez ezik,
hainbat herritar eta eskualdetik
joandakoak ere bertan ziren.
Maider Agirrebarrena lizartza-
rrak gidatu zuen ekitaldia, eta sa-
rreran azaldu zuenez, «Euskal
Herriko gatazka politikoaren tes-
tuinguruan milaka giza eskubi-
deren urraketak gertatu dira,
ehunka heriotza. Horiei guztiei

egia, aitortza, justizia eta errepa-
razioa zor diegu, diskriminazio-
rik gabe, salbuespenik gabe». 
Bertsoak eta abesti bat entzu-

teko aukera izan zen ondoren.

EGIARI ZOR
Orain 25 urte gertatu zenaren be-
rri eman zuten jarraian, eta, bes-
teak beste, gogora ekarri zuten
Ertzaintza bera izan zela «Inaren

heriotza giza eskubideen kon-
trako balizko jardueraren ondo-
rioz eman zen ala ez ikertu zue-
na». Ekitaldiarekin jarraituz,
Egiari Zor fundazioko Pilar Ga-
raialde alegiarrak hitz egin zuen.
Besteak beste, Garaialdek azaldu
zuenez, «guk ez dugu gatazkaren
ondorio eta erantzukizun ba-
tzuei muzin egiten dien eta beste
batzuk betikotzen dituen justi-
zia eredu honetan sinesten; bik-
timen eskubideak errespetatuko
dituen eta aldi berean, hainbat
hamarkadatan indarkeriak era-
gindako ondorioak gaindituko
dituen bizikidetza agertoki bate-
ra iristeko beharrari erantzungo
dion justizia eredua behar
dugu».
Egiari Zor fundazioko bozera-

maileak gehitu zuenez, «indar-
keri zehatz baten biktimek dago-
kien aitortza ofiziala jaso zuten

eta legeak ematen dizkieten es-
kubideak erabili ahal izan dituz-
te. Estatuak eragindako bortxa-
ren biktima gehienontzat ordea,
abiapuntua oso da bestelakoa;
urte askotako ukapenaren ondo-
ren, egin zigutenaren egia ezar-
tzeko borrokan jarraitzen dugu,
heriotza eta giza eskubideen
urraketa bakoitza, salbuespenik
gabe, ofizialki erroldatu, aitortu
eta erreparatu dadin». 
Aurreskuaren txanda iritsi zen

ondoren, eta bukatu ostean, lore
sorta eman zioten dantzariek
Ina Zeberioren amari. Jarraian
lore sortak jarri ziren Ina Zebe-
rioren omenezko monolitoaren
ondoan. 
Horrez gain, 25 lore ere jarri zi-

tuzten beste hainbat pertsonak,
Ina Zeberioren hilketa izan ze-
netik pasa diren urteak irudika-
tuz.

Ina Zeberio lizartzarra Ertzaintzak tiroz hil zuela 25 urte bete dira eta
ekitaldia egin dute jaioterrian; Egiari Zor fundazioa bertan izan da

Mila kilo elikagai,
egoera zaurgarrian
dauden familientzat 
Zutani elkarteak ‘Jarri beste bat’ elikagai freskoen elkartasun azoka
antolatu du ekainaren 10erako, larunbaterako, Tolosako Trianguloa
plazan, eskualdean dagoen pobrezia eta kalteberatasuna bistaratzeko 

Antolatzaileen esanetan, po-
breziaren eta kalteberatasuna-
ren inguruan herritarrak kon-
tzientziatzea eta aktibatzea da
ekimenaren helburu nagusia.
«Elikadura egokirako eskubidea
eskubide unibertsala da. «Tolo-

san eskubide hau ez da berma-
tzen. Herrian erroldatuta dau-
den 600 lagun inguruk ezin di-
tuzte astero fruta eta barazkiak
eskuratu. 190 adingabe desnutri-
zio arriskuan daude Tolosan».
Horregatik guztiagatik, herri-

tarren parte hartze zuzena eska-
tu dute Zutaniko kideek. Aukera
desberdinak izango dira horreta-
rako. Batetik, elkartasun bonuak
erosiz; 5 eta 10 euroan jarriko di-
tuzte salgai, ekainaren 10era bi-
tarte, Trianguloa plazako etxo-

lan. Bestetik, barazki eta fruta
dendetan egongo diren itsulapi-
koetan ekarpenak eginez. Azke-
nik, ekainaren 10eko azokaren
antolaketan parte hartuz edota
azokara bertara elikagai freskoak
eramanez, egunean bertan
09:00-12:00 bitartean.

AZOKAZ GAIN, 11 EKINTZA
Baina guztia ez da elikagai fres-
koen salerosketa izango. Elkar-
tasun azokaz gain, ekainaren
10ean, sentsibilizazio jarduerak
egingo dituzte. Batetik, lehen ai-
patutako etxolan, informazio
gunea jarriko dute, eta bertan,
Lurtaro kooperatibaren lankide-
tzari esker, elikagai agroekologi-
koen garrantzia azalduko dute.
Bestetik, elikadura osasuntsuari
buruzko tailerra izango da, 7 eta
12 urte bitartekoentzat. Guki
Ekodendako kideek dinamiza-
tuko dute, eta parte hartu nahi
dutenek aurrez eman behar dute
izena, 2 euro ordainduz,  etxolan,
ekainaren 9ra bitarte.
Horrez gain, elkartasun pin-

txoak egin eta salgai jarriko di-
tuzte, eta errezeten txokoa ere
izango da. «Beste herrialde ba-
tzuetako herritarrek beren he-
rrialdeetako fruta edota baraz-
kiak nola erabiltzen dituzten
kontatuko digute». Azkenik,
ikastetxeetan ere eman dute
kanpainaren berri, eta bertako
ikasleek pobreziaren inguruan
egin dituzten marrazkiak ikus-
gai jarriko dituzte etxolan. Kale
animazioa ere egongo da azoka-
ren egunean.

Josu Artutxa Tolosa

Urtebete igaro da Zutani elkarte-
ak Tolosaldean aitzindaria den
Batu Sarea proiektua martxan
jarri zuenetik. Tolosaldean zer-
bitzuen sare solidarioa sortu eta
elkartasuna garatzea helburu
duen egitasmoa da. Bada, orain,
Kutxa Fundazioaren Hitzetatik
Ekintzetara deialdiaren ba-
rruan, proiektu hori plazaratu
eta herritarrei ezagutarazteko
ekitaldia antolatu dute: elikagai
freskoen elkartasun azoka. Ekai-
naren 10ean izango da, larunba-
tean, Tolosako Trianguloa pla-
zan, Jarri beste bat izenburupe-
an.
Azokara eraman aurretik, bai-

na, elikagai freskoak bildu nahi
dituzte, eta horretarako kanpai-
na bat abiatu zuten larunbatean,
ekainaren 3an. Saltokietan eta
kalean ariko dira, eta Trianguloa
plazan etxola bat jarriko dute.
«Erronka mila kilo lortzea da,
Tolosan egoeran zaurgarrian
dauden ehun familiarentzat.
Hala ere, gehiago dira herrian
bizi eta elikadura osasuntsua eta
orekatua lortzeko zailtasunak di-
tuztenak; 220 familia inguru».
Dagoeneko larunbateroko Tolo-
sako Azokako ekoizleen babesa
jaso dute, eta hauek ere kolabo-
ratuko dute proiektuan. Izan ere,
azoka egunetan herritarrek utzi-
tako elikagaiak nahiz beraien so-
berakinak emango dizkiete el-
karteari. Horiez gain, 250 herri-
tar inguru aktibatzea da
antolatzaileen asmoa.

Zerkausian egin zuten ‘Jarri beste bat’ ekimenaren berri emateko prentsaurrekoa. J. ARTUTXA

Lore sorta eman zioten Ina Zeberioren amari. I.G.L.

Bizipoza «pertsona ororen
bizinahia» dela erakutsiko dute 
Bizipoza jaia hartuko du Amasa-Villabonak hilaren 18an; egun osoko egitaraua
prestatu dute eragileekin batera; hilaren 17an Oinkariren ikuskizuna izango da 

Erredakzioa Amasa-Villabona

Bizipoza jaia hartuko du Amasa-
Villabonak ekainaren 18an. Bi
gunetan banatuko da festa. Erre-
bote plazan askotariko ekital-
diak izango dira, hala nola, kale-
jirak, kantu jira, ikuskizunak, el-
karteen postuak, emanaldiak,
pailazoak eta eskulanak, eta Ber-
dura plazan, aldiz, bazkaria eta
pintxoak emango dituzte eta
txokolate jatea egingo dute.
Iragan astean egin zuten jaia-

ren aurkezpen ekitaldia Gurea
antzokian, eta Bizipoza jaiaren
«lagin txiki» bat izan zela azaldu
dute antolatzaileek. Izan ere, hi-
laren 18ko festan parte hartuko
duten elkarte zein herriko talde
ugari igo ziren eszenatokira, eu-
rentzat bizipoza zer den azalduz.
Bertan izan ziren, Go!azen-eko
hainbat partaide, Porrotx, Zigor
DZ eta Oier, Amaia Agirre Arras-
toa, Amasa-Villabonako bu-
ruhandi eta erraldoien Besamo-
tza konpartsako kideak, Eresargi
abesbatzako abeslariak, Zubi-
musu Ikastolako ordezkariak,
Irrika Aisialdia Elkarteko kideak,
Loatzo Musika Eskolakoak, Nai-
zen, Aspanogi eta Etiopia Utopia
elkarteetako partaideak edota
Oporrak Bakean programako ki-
deak.
Argi ikusi zen bizipoza zer den

adierazteko ez dagoela erantzun
bakarra eta zuzena; «pertsona
bakoitzarentzat sentimendu eta
sentsazio desberdinak dira eta
ezinezkoa da guztiak ados ego-
tea eta lau lerrotan laburtzea»,

ondorioztatu zuten. Bizipoza di-
ren eta bizipoza ematen duten
arrazoi nagusi eta aipagarriak el-
karlana, taldea, laguntza, bizi-
tza, itxaropena, indarra, dantza,
musika edota patata tortilla izan
ziren. 
Erantzunak hitzez eman zi-

tuzten, alabaina ekintzak ere
izan ziren ekitaldi osoan zehar.
Abestiak eta bertsoak abestu zi-
tuzten, dantza eta pauso tradi-
zional zein modernoak uztartu
zituzten, mimika zein erraldoi
eta ipotx desfile aparta eskaini
zuten... Bizipoza «pertsona oro-
ren bizinahia» dela trasmititu
zuten, eta ikusleak «oso pozik,
gustura, eta gogotsu» atera ziren
antzokitik «jaialdi handi bat
izango denaren lagin txikia» iku-
sita. 
Ekainaren 18an izango da, be-

raz, Bizipoza jaia Amasa-Villabo-
nan, eta bertako nahiz Euskal

Herriko herritar orori luzatu zie-
ten bertaratzeko eta ondo pasa-
tzeko gonbidapena. 

BEZPERAN, DANTZA
Ekainaren 17a eta 18a, Bizipoza-
ren filosofia Aiztondon eta Ama-
sa-Villabonan zabaltzeko aste-
burua izango da. Izan ere, hila-
ren 18ko Bizipoza jaiaz gain,
hilaren 17an, Oinkari dantza tal-
deak Bizipoztu dantzan! ema-
naldia eskainiko du Bizipozare-
kin elkarlanean. Hain zuzen, Bi-
zipozako elkarteen kantuekin
dantza taldeak sortutako ikuski-
zunaren bi saio izango dira Olae-
derra kiroldegian; lehena,
12:00etan, eta bigarrena,
18:30ean. Sarrerak eskura daude
bost euroren truke,
villabona.eus webgunean, eta
lortutako dirua Bizipozaren eki-
menak sustatzeko baliatuko
dute.

Bizipoza jaialdia egin zuten pasa den astean Gurea antzokian, ekainaren 18ko jaia aurkezteko. DABID ARGINDAR

EGITARAUA
Errebote plaza

10:00.Loatzo Eskolakoen kalejira.
10:45-14:30.Elkarteen gunea.
11:00.Go!azen ikuskizuna.
11:30.Besamotza konpartsa; erral-
doien eta buruhandien kalejira.
11:30-13:30.Haurrentzat eskula-
nen guneak, Zubimusuren eskutik.
12:30.Kantujira; Aiztondo, Irura eta
Anoetako abeslari, Kukua abesba-
tza eta Asteasuko abesbatzarekin.
13:30.Eskertza-aitortza ekitaldia.
15:00.Eresargi abesbatza.
16:00.Pirritx, Porrotx eta Marimo-
totsekin Irri, Kantu eta Dantza.
17:30.Ndank Ndank elkartea.
18:00.Xabi Solano eta Zigor DZ.
19:00.Jaiaren itxiera.

Berdura plaza

11:00-15:00.Etiopia Utopia Elkarte-
arekin, pintxoak eta ogitartekoak.
17:50.Txokolate jatea.

Zubi Berriaren
hasierako
proiektua
indargabetu du
Ura agentziak  

Jarduneko udalak esan du
zubia ordezkatzeko
diseinu berria egingo 
duela Urak, «udalaren
eskariari erantzunez» 

Erredakzioa Tolosa

Euskal Herriko Agintaritzaren
Aldizkariak (EHAA) ekainaren
2ko datarekin jasotzen duenez,
urtarrilaren 12an onartutako
Oria ibaiaren uholdeen aurka ba-
besteko proiektua bertan behera
geratu da. 
Proiektu hark Zubi Berria erai-

tsi eta berria eraikitzea aurrei-
kusten zuen. Iragarkiak zehaz-
ten du Tolosako alkateak Ura
agentziari eskatu ziola zubi be-
rriaren proiektuaren diseinu be-
rri bat azter zezan. Ondorioz, Ura
agentziako zuzendari nagusiak
indarrik gabe utzi zuen urtarrila-
ren 12ko ebazpena.
Tolosako jarduneko udalak

«azken egunetan zabaldutako
informazioaren harira», hainbat
argibide eman nahi izan ditu.
Hala, gaiak izan duen ibilbidea
gogoratzearekin batera, jakina-
razi du, urtarrilaren 12an onartu
zen proiektua indargabetu oste-
an, proiektu berria idatziko dela,
«zubiaren diseinu berria egite-
ko», eta Ura agentziak «konpro-
misoa» hartu duela proiektua
Tolosako udaletxeko hirigintza
sailarekin partekatu eta kontras-
tatzeko.

EH BILDU «HARRITUTA»
Tolosako EH Bilduk, bere alde-
tik, «harridura» azaldu du, Eus-
kadiko Aldizkari Ofizialaren bi-
dez jakin dutelako hasierako
proiektua indargabetu egin dela.
Hori bai, erabakia «positibotzat»
jo dute «egoera berria plantea-
tzen duelako, erakundeen arte-
ko lankidetza ahalbidetzen due-
lako eta irtenbide berriak plante-
atu ahal izango direlako».
EH Bildutik, dena den, zalan-

tzak dituztela diote: «Ez dakigu
proiektua indargabetzeko eraba-
kiak zubia ez eraistea dakarren,
edo soilik proiektua aldatzea
proposatzen den». Bilduren us-
tez, «garrantzitsuena» erakun-
deen arteko lankidetza abiatzea
da, «herritarrak informatzea eta
parte egitea, eta uholde arriskua
gutxituko duen esku-hartze inte-
grala planteatzea».

Gogotsu ekin diote
Kuadrillen Egunarekin 
Jai giroan murgildu dira anoetarrak asteburuan; 470
pertsona elkartu ziren larunbatean Kuadrillen Eguneko
bazkarian; etzi iragarriko du kukuak jaien hasiera

Erredakzioa Anoeta

Festarako gogoz dira Anoetan.
Hori ederki atzeman da astebu-
ruan herrian izan duten giroare-
kin. Bereziki, larunbatean. Kua-
drillen Eguna izan zuten, eta eki-
taldiek parte hartze handia izan
zuten. Bazkarian, esaterako, 470
pertsona inguru batu ziren herri-
ko frontoian. Esan dutenez, as-
paldiko kopururik handiena
izan da. Bazkari hori elkargune
izaten dela ere azaldu dute;
«Egun hauetan kanpoan bizi den
jendea Anoetara etortzen da, be-
raz, aspaldi ikusi gabekoak elkar-
tzeko ere balio du bazkariak».
Bada, goizeko krosen eta txu-

pinazo eta poteoaren ondoren,
lasai bazkaltzeko tartea egin zu-
ten anoetarrek, eta bazkalostean
giroa kuadrillen arteko jokoekin
alaituz joan zen. Jokoak utzi eta
poteoan murgildu ziren herrita-
rrak elektrotxarangaren doi-
nuen laguntzarekin. Eta fron-
toian elkartu ziren berriro afal-
tzeko. Afalostean Kilimak
musika taldeak jarri zuen giroa
Anoetan.
Ostiralean urteroko bertso

saioa izan zuten, eta igandean,
berriz, bike-trial erakustaldia eta
erromeria izan zituzten. Etzi ira-
garriko du kukuak jaien hasiera,
eta, egun horretara motorrak
ederki berotuta iritsiko dira.

Munduko
kulturen
topaketa eta
aldarrikapena
Atzerritarrek bizi dituzten zailtasunak
eta eskubide urraketak agerian jarri
dituzte Berazubi auzoan egindako
munduko kulturen arteko topaketan

Imanol Garcia Landa Tolosa

Berazubiko Kultur Astearen ba-
rruan munduko kulturen topa-
keta egin zuten larunbat arra-
tsaldean. Anayurd elkartea aritu
zen topaketaren antolakuntzan,
Berazubi Auzo Elkartearekin ba-
tera. Topaketan jakiak dastatze-
ko zein hainbat herrialdetako ar-
tisautza erosteko aukera izan
zen. Horrez gain, bigarren esku-
ko azoka ere jarri zuten.
Anayurd elkarteak jatorri atze-

rritarreko biztanleek dituzten
zailtasunak eta eskubide urrake-
ten berri emateko ere probestu
zuen topaketa. Postuetako bate-
an izan zen Ana Belen Arias Mar-

tinez kolonbiarra. 15 urte dara-
matza Euskal Herrian, eta bere
jatorriko herrialdean enpresa
administraritzako ikasketak
egin eta alor horretan lan egin
arren, hemen garbiketa alorrean
eta adinekoen eta haurren zain-
tzan lan egin behar izan du. «Ha-
siera batean, hona iristen zare-
nean, asko arbuiatzen gaituzte,
atzerritarrak izate hutsagatik.
Hasieran asko sufritzen da, eta
gero pixkana egoera zerbait ho-
betzen joaten da», azaldu zuen.
Topaketaren barruan sabel

dantza erakustaldia ere egin zu-
ten, eta latindar dantzak ere izan
ziren, eta ondoren afarian elkar-
tu ziren auzotarrak.

Berazubi auzoan hainbat postu jarri zituzten larunbatean. I.G.

Bazkalostean kuadrillak jokoetan aritu ziren plazan. I.T.

Herriko frontoia bete zen larunbatean. Bertan egin zuten herri bazkaria. I.T



Ipuinak nahastu
eta berriak sortu 
Aiztondoko Plazida Otaño liburutegian, motxila
ibiltariko misioari jarraituz, familiek osatutako
ipuinetako pertsonaiekin erakusketa zabaldu dute 

Jon Miranda Zizurkil

Motxila ibiltaria ekimenaren ba-
rruan azken hiruhilekoan Plazi-
da Otaño liburutegiko familia
erabiltzaileek misio bat bete be-
har izan dute: komuneko papera-
ren biribilkiak erabilita ipuineta-
ko pertsonaiak sortu. 50 familia
baino gehiagok hartu du parte
erronka honetan, eta era guztie-
tako pertsonaiak eraman dituzte
liburutegira. Ekainaren 10era
arte ikusgai izango dira Txiki
Txokoan eta bertaratzen diren
umeek, pertsonaia hauek nahas-
tuz ipuin berriak sortu ahal izan-
go dituzte.
Arrakasta «handia» izan du

proposamenak Irene Urruzola li-
buruzainaren esanetan. «Pertso-
naia batzuk errepikatu egin dira,
Txanogorritxu, Pinotxo edota
hiru txerritxoak, adibidez. Guk
pertsonaia horiek testuingura-
tzeko paisaiak sortu ditugu Txiki
Txokoko apaletan». Pertsonaia
hauek agertzen diren ipuinak ere
jarri dituzte ikusgai goiko apale-
tan umeek irakurri ditzaten era-
kusketak irauten duen bitartean

IRUDIMENA BULTZATU
Erakusketara gerturatzen denak
egunero zerbait ezberdina topa-
tuko duela aipatu du Urruzolak.
«Gure asmoa irudimena bultza-
tzea da, eta pertsonaiak nahastuz
ipuin berriak sortzea. Ipuin ba-
rregarriak, beldurgarriak edota
disparate berriak sortzeko auke-
ra eman nahi diegu umeei». Era-
kusketak iraun duen lehen aste-
an, besteak beste, honako ipuin
berriak sortu dituzte umeek:
Txanogorritxo eta Printze Txi-
kia: amodiozko istorioa; Tartalo
surflari; Edurne Zurik irakurtzea
gustuko du; edota Potterpig.
Sortutako ipuin berriak erre-

tratatuta geratuko dira Txiki Txo-
koaren sarreran, liburuzainek
ateratako argazkien bitartez.
Ekainaren 10era arte, erakusketa
bisitatu eta jolasteko aukera izan-
go da Plazida Otañon.

Pinotxo eta balea agertzen dira Txiki Txokoko apaletako batean. ATARIA

Txanogorritxu behin baino gehiagotan azaltzen da erakusketan. ATARIA

Anoetako udal langileen
egutegia: inposiziorik ez! 

M aiatzaren 25eko ple-
noan, gobernua utzi
berri duen udal talde-
ak 2023ko langileen

egutegia onartu zuen alde baka-
rreko erabakiaren bidez eta lan-
gileon adostasunik gabe, azken
urteetan jasotako akordioak ber-
tan behera utziz.
Indarrean dagoen legedian eta

udal langileon lan baldintzak
arautzen dituen Udalhitz hitzar-
meneko 17.1. artikuluan argi eta
garbi jartzen du: «Lan-egutegia
dagokion erakundean prestatu-
ko da, langileen ordezkariekin
aldez aurretiko akordioa lotu eta
gero». Non dago negoziazioa?
Non akordioa?
Negoziazio mahaian ez zen

akordiorik lortu, negoziatzera
eseri orduko udal taldeak argi
utzi zuelako bere proposamena
izango zela gaindituko ez zuen
marra gorria eta ez zuelako ino-
lako onurarik planteatu nego-
ziaziorako. Beraz, langileek es-
katu zioten alkateari gaia mahai
gainean uzteko, hurrengo kor-
porazioarekin landu ahal izate-
ko, baina kasurik egin ez eta
maiatzaren 25eko plenoan onar-
tu zuten egutegia, langileen es-
kaerari muzin eginez. 
Horrelako erabaki bat hautes-

kundeak baino hiru egun lehe-
nago hartu zuten, korrika eta
presaka, eta administrazioko
prozedurak behar bezala bete
gabe. Izan ere, plenoaren bezpe-
ran egin zuten Pertsonal batzor-

dean erabaki zuten udalbatzari
proposatzea langileen egutegia
mahai gainean uzteko, hurren-
go korporazio berriarekin nego-
ziatzeko. Baina plenoan ez zu-
ten batzordean adostutakoa
bete, oposizioaren harridurara-
ko, eta beraiek nahi izan zuten
egutegia inposatu zuten, beste-
rik gabe.
Inposizio horren aurrean, lan-

gileon gehiengoak gure desa-
dostasuna eta gaitzespena azal-
du nahi dugu eta udal talde ho-
rren jarrera irmoki salatu,
onartutako egutegiak hankaz
gora botatzen baititu aurreko
hainbat urtetan lortutako akor-
dioak. 
Hori al da udal taldeak nego-

ziaziotzat ulertzen duena? Non
dago udal taldeak bere ezauga-
rritzat aldarrikatzen duen demo-
krazia? Non dago langileon alde-
ko eskubideen borroka? Benetan
lotsagarria.
Horiek horrela, langileon

asanbladak erabaki du orain
funtziotan den udal talde horre-
kin ez eztabaidatzea, eta are gu-
txiago negoziatzea, langileekin
zerikusia duen gairik; esaterako,
langileen lan jarduna erregula-
tzeko jarraibideak.
Bukatzeko, adierazi nahi dugu

langile guztiak prest eta gogotsu
gaudela egoera enkistatu hau
udal talde berriarekin batera bi-
deratzeko eta, benetako negozia-
zio baten ondoren, langileon
egutegia eta lan jardunerako ja-
rraibideak adosteko.
Idoia Olano (langileen ordezkaria) eta

Anoetako udal langileen gehiengoa

GUTUNAK

ESNAOLAREN PAISAIAK
Santi Esnaolaren margolanak ikusgai dira Plazida Otaño li-
burutegiko erakusketa gelan, liburutegia zabalik dagoen or-
dutegian. Joan den ostegunean zabaldu eta ekainaren 23ra
arte egongo dira jarrita bere margolanak. Hainbat tokitako
paisaiak bildu ditu Esnaolak bere lanetan, baita hainbat txo-
riren irudiak ere. J. M. 

Lauburu Ibarrak ezin
izan du aurrera egin 
Ibartarrek galdu egin dute igoera faseko itzulerakoa
Jaengo Mengibar taldearen aurka, 7-3ko markagailuarekin 

Erredakzioa Ibarra

Bigarren Mailara igotzeko fasea-
ren bigarren kanporaketako
itzulerako partida jokatu zuen
larunbatean Lauburu Ibarrak Ja-
enen, Mengibar taldearen aurka,
baina, etxekoek nagusitasunez
irabazi zuten 7-3ko markagailu-
rekin eta Jaengo taldeak egin du
aurrera. Joaneko partidan, Bela-
bieta kiroldegian 2-8 galdu zuten
ibartarrek, beraz, oso zaila zuten
aurrera jarraitzea. 

Lauburu Ibarrak Jaengo tal-
dea zoriondu du lorpenagatik,
eta zortea opatu dio hurrengo fa-
sean. Ibartarrek esan dute «oso
harro» daudela egin duten lana-
rekin. Izan ere, «inoiz ez bezala
gozatu» dutela azaldu dute klu-
betik. «Inoiz ahaztuko ez ditu-
gun esperientziak bizitzeko au-
kera izan dugu larunbatean
amaiera eman genion abentura

horri esker». Lauburutik gaine-
ratu dutenez, «oso berezia izan
da Mengibarren ezaugarriak di-
tuen talde batekin lehiatu ahal
izatea, goiko mailako kategorie-
tan esperientzia duena; izan ere,
ikasteko, eta batez ere, hazten ja-

rraitu ahal izateko balio dute».
Horrez gain, klubetik nabarmen-
du dutenez, Jaenen jokatutako
partidan «gure jubenil asko ikusi
ahal izan ditugu elkarrekin pis-
tan gozatzen, haiek ere baitira
honen guztiaren parte».

Lauburu Ibarra taldeko kideak eta zaleak, Jaenen. LAUBURU IBARRA

Bigarren B Mailara 
igo da Laskorain taldea
Erredakzioa Tolosa

Areto futboleko Laskorain klu-
beko talde nagusiak igoera lortu
du Bigarren B mailara. Gernika-
ko Santanape kiroldegian jokatu
zuten igoera faseko finala berta-
ko taldearen aurka larunbatean
eta 3-4 irabazi zuten tolosarrek.
Ondorioz, Hirugarren Mailatik
Bigarren B Mailara igo dira.

Laskorain klubetik azaldu du-
tenez, «zaila da larunbatean bizi
genuena hitzetan adieraztea,
edo gutxienez hain epe laburre-
an bizitako emozio guztiak jaso-
tzeko hitz egokiak aurkitzea.
Oraindik egun batzuk beharko
ditugu lortutakoa barneratzeko
eta baloratzeko. Denboraldian
zehar izandako arazo guztiak
atzean utzi eta aurrera ateratze-
ko gai izan gara, urte hasieran
gure buruari jarritako helburuak
eta gehiago betez». Izan ere, tal-

de nagusia Bigarren B Mailara
igo da, eta bigarren taldea Gipuz-
koako bigarren mailatik lehen
mailara igo da. «Gure ametsetan
ere ezin genuen bizipen hoberik
irudikatu», zehaztu dute klube-
tik. 

Lorpen horiek eskuratzeko bi-

dean izan dituzten laguntza guz-
tiak eskertu dituzte. Besteak bes-
te, greba dela eta azken hilabete-
an Laskoraingo taldeek Usabal
kiroldegitik kanpo entrenatzen
eta lehiatzen egon behar izan
dute, eta hori lortzeko jaso duten
laguntza guztia eskertu dute.

GIRO EDERREAN
Aurtengoan XVI. Bedaioko Mendi Martxa antolatu du Artubi
elkarteak, eta guztira 119 mendizalek parte hartu dute. Ohi
bezala, bi ibilbide prestatu dituzte antolatzaileek. Luzean 49
mendizalek parte hartu zuten, eta motzean 70 izan ziren
mendizaleak. NEKANE IZAGIRRE

220 TXIRRINDULARI
Oriako Txirrindulari Eskolak antolatutako Abraham Olano
zikloturista martxan berrehun pasatxo txirrindularik eman
zuten izena. Horrez gain, eskolako hamabost bat txirrindula-
rik parte hartu zuten igandean egindako martxan. Ibilbide
motza eta luzea zuten aukeran txirrindulariek, eta 50 inguru
izan dira luzean parte hartu zutenak. I.G.L.

MENDIRA BIZIKLETAN
Ibarrako I. Mendi Bizikleta Festa ospatu zuten larunbatean.
Bidetxur mendi klubak antolatu zuen, eta hiru bizikleta mar-
txa egin zituzten, horietako bi helduentzat, bat  mendi bizi-
kletan eta bestea mendi bizikleta elektrikoarekin. Beste mar-
txa gaztetxoentzat izan zen. Festak egun osoan iraun zuen,
eta bazkaria eta gero, jolasak eta tailerrak egin zituzten. I.G.L.

Laskorain taldeko kideak eta zaleak igoera ospatzen, Gernikan. LASKORAIN



Altuna III.ak ezin izan
du hirugarren txapela
jantzi buruz burukoan
Elordiren aurka 18-22 galdu zuen igandean amezketarrak;
ezin izan zuen bere jokoa erakutsi eta aurkaria nagusitu zen 

Imanol Garcia Landa
Amezketa

Jokin Altunak ez zuen bere egu-
na izan Buruz Buruko Pilota Txa-
pelketako finalean. Igandean jo-
katu zuen Elordiren aurka eta 18-
22 galdu zuen. Amezketarrak
buruz burukoan bere hirugarren
txapela janzteko aukera zuen,
baina ezin izan zuen bere jokoa
erakutsi, eta Elordi nagusitu zen,
bere lehenengo txapela jantziz
modalitate horretan.  
Partidaren hasiera borrokatua

izan zen, eta ez zen bietan inor
nagusitu. Hiruna egin zuten, eta
hortik aurrera Altunak tarte bat
hartu zuen, lau tantokoa, parti-
dan izan zuen handiena, 7-3 ja-
rriz. Elordik erakutsi zuen ez ze-
goela amore emateko, eta parti-
dan sartuta zegoela. 9-8koaren
ondoren segidan hiru tanto lortu
zituen Altunak, eta lehen atsede-
naldi nagusira berriro ere lau
tantoko aldea zuela iritsi ziren:
12-8. Atsedenaldiaren ondoren,
baina, ezin izan zuen alde hori
handitu amezketarrak, eta tanto
batera jarri zen berriro Elordi.
Ondoren bi tanto egin eta 14-11
jarri zen Altuna, eta bazirudien
tarte sendo bat hartzeko aukera
izango zuela, baina ez zen horre-
la izan.
Are gehiago, justu kontrakoa

gertatu zen. Elordi oso erasokor

jarri zen eta zazpi tanto jarraian
egin zituen, 14-18 jarriz aurretik.
Bigarren atsedenaldi nagusiaren
ordua zen, eta Altuna frontisa-
ren ondoko atetik atera zen ziztu
bizian. Nabari zen ez zitzaiola
gustatzen gertatzen ari zena.
Hor joan zitzaion finala, ez bai-
tzuen Elordiri min egiten asma-
tzen aukera zuenean, eta malla-
bitarrak sendo jarraitzen zuen,
erasokor eta tantoak pilatzen. Fi-
sikoki ez zuen behera egin Elor-
dik, eta hori ere gakoa izan zen
bigarren zatian erakutsi zuen
sendotasuna agertzeko.
Altuna Altuna da, hainbatetan

adituek eta pilotazaleek dioten
moduan, eta amezketarra buelta
emateko gai ote zen ikusgai ze-
goen. Azkenean ez zen hori ger-
tatu. 16-20 jarri zen markagailua
eta Elordiren huts batek 17-20
murriztu zuen aldea. Hor zuen
aukera Altunak markagailua es-
tutzeko, baina txapara bota zuen
gantxoa, eta 17-21 jarri zen mar-
kagailua. Hurrengoan eutsi egin
zion Altunak eta beste tanto bat
egiteko gai izan zen, Elordik ez
baitzuen asmatu dejadarekin,
eta amezketarrak atzera botatze-
ko baliatu zuen. Sakea berresku-
ratu zuen amezketarrak eta lau
tanto jarraian egin behar zituen,
baina sakea motz geratu zi-
tzaion, oso gutxigatik, eta finala
bukatu egin zen.

Altunak, beraz, sei txapelekin
jarraitzen du, igandean hamabi-
garren finala jokatu ostean. Elor-
dik bi txapel irabazi ditu maila
nagusian, eta biak aurten lortu
ditu. Zabaletarekin irabazi zuen
binakakoa, eta orain buruz buru-
koa jantzi du. 

«ASKOZ GEHIAGO JOKATU DU»
Burumakur hitz egin zuen Altu-
na III.ak finalaren osteko pren-
tsaurrekoan. Markagailuak 22-18
erakutsi arren, jokoan «alde
gehiago» izan zela esan zuen:
«Askoz gehiago jokatu du. Berak
egin behar izan duen partida as-
koz hobeto egin du, eta niri kos-
tatu egin zait».
Hasieran ondo aurkitzen zela

esan zuen amezketarrak, baina
gero «asko kostatu» zitzaiola par-
tidan nahi bezala egotea: «Bera
oso eroso ikusi dut partidan, eta
ni ez nengoen eroso. Tanto bat
egiteko lan handia egin behar
nuen. Ez nuen min egiten, ezke-
rrarekin airez pilota ez nuen mu-
gitzen. Eta tantoa egiteko hain-
beste esfortzu egin behar duzu-
nean, eta aurkaria gai denean
tanto bat edo bi edo hiru segi-
tuan egiteko...». Bukaerako zati-
ra Elordi hobeto iritsi zela esan
zuen eta aurkaria zoriontzea bes-
terik ezin zuela egin gaineratu
zuen amezketarrak: «Gertatu
zaion guztia ondo merezita du». 

Buruz buruko podiuma: Altuna III.a, Elordi eta hirugarren postuan geratu zen Dario. LEYRE CARRASCO

Luixa Uzkudun
eta Mikel Lizartza,
segan txapeldun
Erredakzioa Altzo

Euskal Herriko Bakarkako XIV.
Sega Liga erabakita geratu da Al-
tzon larunbatean jokatu zen
saioarekin. Emakumezkoetan,
Luixa Uzkudun leaburuarra izan
zen garailea, bigarren Alaitz
Imaz hernialdetarrak egin zuen,
eta hirugarren Ainara Otamendi
ibartarra izan zen. Gizonezkoe-
tan, berriz, Jon Otegi izan zen Al-
tzoko saioko irabazlea, bigarren
Mikel Lizartza tolosarra izan
zen, eta hirugarren Miel Mari
Jauregi Altzo.
Bada, hiru saioetako puntuak

kontuan hartuta, Luixa Uzkudu-
nek jantzi du Sega Ligako txape-
la. Bigarren geratu da Alaitz

Imaz, hirugarren Ainara Ota-
mendi, laugarren Ainhoa Maz-
kiarain eta bosgarren Izadi
Arrospide leaburuarra. Gizonez-
koetan, Mikel Lizartza geratu da
lehen postuan, Miel Mari Jauregi
Altzo bigarren postuan, Oier Ur-
kola anoetarra izan da hurren-
goa sailkapenean, Bixente Mi-
txelena laugarren eta Amaiur
Arrospide leaburuarra bosga-
rren.
Sailkapen orokorrari dagokio-

nez, beteranoetan Joakin Gar-
mendia anoetarra bigarren gera-
tu da, 10-12 urte bitarteko hau-
rretan Mari Olazar gazteluarra
lehena izan da, eta 13-15 urte bi-
tartekoan, berriz, Nahia Aranza-
be gazteluarra izan da irabazlea.

Sega ligako parte hartzaileen familia argazkia, Altzon. 28 KANALA

BEHAR ZANAREN FESTA
Asteburuan Behar Zana elkarteak bere 77. urteurrena ospatu
du, eta pilotak beste behin protagonismoa izan du. Larunbat
goizean zehar, Behar Zanako pilota eskolako haur batzuekin
topaketa izan zuten; eskuz, paletaz eta joko garbian aritu zi-
ren. Ondoren, bazkaria egin zen elkartean eta arratsaldean
pilota jaialdia izan zuten.  Lehen partidan Urbieta I.a eta Pas-
cual bikoak 22-21 irabazi zion Lizaso eta Erasun bikoari. Biga-
rren partidan Xala eta Esnaola bikoak 17-22 galdu zuen Urbie-
ta II.a eta Mikel Goñiren aurka. AITOR LANDA



Etxeberria eta Iribar
izan dira azkarrenak 

Imanol Garcia Landa 
Amasa-Villabona

Lasterbidean ekimena egin zu-
ten larunbatean Amasa-Villabo-
nan. Euskal errepresaliatuen es-
kubideen aldeko lasterketa izan
zen ekimenaren ardatza, eta pro-
ba luzea eta motza izan ziren au-
keran. Bada, luzean Aitor Etxe-
berria eta Amagoia Iribar izan
dira lehenengoak. Gizonezkoe-
tan Aritz Garin billabonatarra
eta Antton Belaustegi izan ziren

bigarren eta hirugarren, eta
emakumezkoetan Alazne Iri-
goien eta Maider Etxeberria bi-
llabonatarra. Guztira 400 laster-
kari inguruk parte hartu zuten,
giro ederrean, 7,8 kilometroko
lasterketa luzean. 
2,5 kilometroko proba motze-

an, adin guztietako 100 korrika-
lari inguruk parte hartu zuten,
eta sariak 14 urtez azpikoen arte-
an banatu ziren. Mutiletan, lehe-
nengoa Alluitz Markuleta izan
zen, bigarren Harriet Altuna

(Iñigo Guridi presoaren izenean
parte hartu zuen) eta hirugarren
Urko Ugarte izan zen. Nesketan,
lehenengoa Irati Alberdi, biga-
rren Intza Sukia eta hirugarren
Araitz Borda izan zen. 
Lasterbidean ekimenaren ar-

datza lasterketak izan baziren
ere, euskal presoen eskubideen
aldeko aldarriak jai giroan jarrai-
tu zuen egun osoan. Bazkarian,
esaterako, 450 pertsona elkartu
ziren, eta ondoren, pilota nahiz
musika izan zen.

Euskal presoen aldeko Lasterbidean ekimena egin dute 
Amasa-Villabonan; 400 lasterkari inguruk hartu dute parte

Larunbatean egin zuten Lasterbidean ekimena Amasa-Villabonan. I. GARCIA

Ataria.eusASTEARTEA, 2023KO EKAINAK 06
Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Rebeka Calvo Gonzalez
Kudeatzailea: Iban Urdapilleta Alkizalete
Egoitza: San Esteban, 20, Tolosa.
Telefonoa:943 65 56 95. 
E-posta:ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo:687 410 022. 
villabona-aiztondo@ataria.eus
Anoetaldea:687 410 022.
anoetaldea@ataria.eus
Ibarraldea:687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak:673 06 11 32. kirolak@ataria.eus
Bezero arreta zerbitzua: 943 30 43 46 

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

ASTEARTEA 06  
AGENDA

Deialdiak 

Albiztur. Albizturko eskolak eta gu-
raso elkarteak antolatutako azoka
solidarioa, Bihotzez elkarteari lagun-
tzeko, goizez eta arratsaldez. 
Zizurkil.Obra maestra lana azter-
tuko dute literatur tertulian, Plazida
Otaño liburutegian, 18:00etan.  
Tolosa. Herritarron hizkuntza esku-
bideak auzitanhitzaldia, Agurne
Gaubeka Hizkuntza Eskubideen Be-
hatokiko zuzendariarekin, kultur
etxean, 18:30ean.
Alegia. Elorri barrutik ezagutzeko
eguna. Elorri pilotalekuan,
19:00etan. 

Ikus-entzunezkoak

Amasa-Villabona.Karpeta urdinak,
Gurea antzokian, 19:30ean. Peliku-
laren amaieran, Ander Iriarte zuzen-
daria bertan izango da. 

28 KANALA
08:00.Kirolak Tolosaldean.
15:30.Tolosaldea Gertutik.
17:00.Eugeniren txokoa.
21:30.Tolosaldea Gertutik.
22:00.Harri Salda.

ATARIA IRRATIA
09:00. Eguraldia. Iker Ibarluzea.
10:00. Patxadaz. Elkarrizketak. 
12:30. Pasahitza. Albisteak.
18:00. Hartu Hitza. Garikoitz Ibarluze-
arekin.
20:00. Pizti gautarrak hontzari. Tarin
Karim izango da elkarrizketatua.

FARMAZIAK

Gaur

TOLOSA.Egunekoa.C. Bronte Po-
sada. Korreo, 20. 943 67 60 13.

TOLOSA. Gauekoa. L. A. Morant. Za-
balarreta lorategiak, 1.943 67 38 49.

EGURALDIA

IKER IBARLUZEA

Gaur.Giro nahasia. Goizean
erdi-mailako hodeiren bat
edo beste agertuko da,

baina ostarte zabalak izango dira
nagusi. Arratsaldean aldiz, bero-
hodeiak garatuko dira eta ekaitze-
tarako joeratxo bat izango da. Hala
ere, ordurik gehienetan ateri egon-
go da. Goizean hego ukituko haizea
ibiliko da, arratsaldean iparraldetik
finkatuko delarik. Tenperatura igo
egingo da, eta 25-27 graduan joko
du goia.

Bihar. Uda sasoiko giroa.
Goizean erdi eta goi-mailako
hodeiak ostarte zabalekin

tartekatuko dira. Arratsaldean bero-
hodei batzuk agertuko dira, baina ez
du ekaitzetara joko eta ostarteak
gailenduko direnez giro ederra izango
da. Hego/hego-ekialdeko haizea na-
gusituko da eta tenperatura are
gehiago igoko da, 27-29 graduan joz
goia.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

ZORION
AGURRAK

Urtebetzeak,
urrezko ezteiak,
ezkontzak,
jaioberriak...

